
Pravda 
 
Od univerzalnih vrijednosti kojim teži 

čovječanstvo je i pravda. Allah Uzvišeni je uputio 
Poslanika, sallallahu alejhi ve sellem, ka tome da voli 
pravdu i da je naređuje. Uzvišeni Allah kaže: Allah vam 
naređuje da pravedno postupate. (En-Nahl, 90.) 

Štaviše, naredio je pravedno postupanje i prema 
neprijatelju, koji nam se suprotstavlja, te je upozorio da 
neprijateljstvo ne smije biti razlog da nepravedno 
postupamo prema drugima i da im njihova prava kršimo. 
Uzvišeni kaže: Neka vas mržnja koju prema nekim 
osjećate nikako ne navede da nepravedni budete. 
Pravedni budite, to je najbliže čestitosti. (El-Maida, 8.) 

Poslanik, sallallahu alejhi ve sellem, je, 
objašnjavajući obavezu pravednosti prema svima, rekao: 
„One koji su bili prije uništilo je to što, kada bi neko 
od njihovih uglednih ukrao, oni ga ne bi kažnjavali, a 
kada bi to učinio neki slabić, oni bi ga kaznili. Tako mi 
Allaha, ja bih svojoj kćerki Fatimi odsjekao ruku 
ukoliko bi ukrala!“1 

„Oni koji budu pravedno postupali će kod 
Allaha biti na minberima od svjetlosti. To su oni koji 

                                                           
1 Buhari, br. 3216., i Muslim, br. 3196. 

budu pravedni u svojim sporovima, porodicama i u 
onome oko čega se brinu.“2 

„Allah ne poštuje narod u kojem bogati 
siromašnima ne daju njihovo pravo iako im to 
davanje prava neće ništa naškoditi.“3 
 

 

                                                           
2 Muslim, br. 3406. 
3 Ibn Madže, br. 2417. 

